
Shri Parameshvara Ashtakam

શ્રીપરમેશ્વરાષ્ટકમ્

પઙ્કજાસનપદ્મલોચનસદ્ગુરોઽતુલપાવન
વૈભવાશ્રિતપારિજાતક પાહિ માં પરમેશ્વર ।

કામિતાર્થદપાદપઙ્કજ કાલકાલ જગદ્ગુરો
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૧॥

કારણત્રયમૂલ બાલશશાઙ્કખણ્ડશિરોમણે
કાર્મુકીકૃતશીતગુમ્ફધરાધરેન્દ્ર જગન્મણે ।

લોચનીકૃતશીતરશ્મિ કૃપીટયોનિ નભોમણે
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૨॥

કૈટભારિશિલીમુખાતુલકાશ્યપીરથ ધૂર્જટે
કલ્પિતાવસ કામિતાર્થપ્રદાન ગૌરનદીતટે ।

વ્યાલભૂષણજાલશોભિત વ્યાઘ્રચર્મલસત્કટે
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૩॥

વીતિહોત્રસુતીર્થતીરવિહાર વિશ્વધુરન્ધર
વીરવર્ય વિરિઞ્ચિસન્નુત વૃક્ષરૂપકલેવર ।

નીતિપેશલમાનસામ્બુજનિત્યવાસ મહાપ્રભો
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૪॥

વિધ્યદૃષ્ટસુશીર્ષશોભિત વિષ્ણ્વદૃશ્યપદામ્બુજ
નિર્જરદ્રુમપુષ્પજાલસુગન્ધિતસ્વદિગન્તરે ।

મિત્રવહ્નિશશીમરુજ્જલયજ્વખાવનિકાકૃતે
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૫॥

કાલનીરદનીલકન્ધર શૂલપાશધરાદ્ય માં
પાલયાખિલવૈભવાજકપાલભૃત્કરપઙ્કજ ।

કાલગર્વહરાન્ધકાન્તક કૃત્તિવાસક  ધૂર્જટે
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૬॥

કુન્દભૂરુહમૂલમૃત્  તવ જન્મમૃત્યુજરાધિહા
કોટિજન્મકૃતાઘસંહૃતિદીક્ષિતા ભવભેષજી ।

તાદૃગદ્ભુતકુન્દભૂરુહદર્શનાદપવર્ગકૃત્
કુન્દભૂરુહમન્દિરેશ્વર  સન્દદસ્વ મદીપ્સિતમ્॥ ૭॥

નામરૂપવિહીન નિર્ગુણ નિષ્કલઙ્ક મહામહઃ
પ્રાણનાથ પરાત્પરાચ્યુત કારણત્રયકારણ ।

નાદબિન્દુકલાસ્વરૂપ સહસ્રપત્રનિકેતન
કુન્દભૂરુહમન્દિરેશ્વર સન્દદસ્વ મદીપ્સિતમ્॥ ૮॥

પર્વતેન્દ્રસુતાકૃતં પરમેશ્વરાષ્ટકમદ્ભુતં
પાવનં પરમાર્થદં પરમાત્મનાયકસન્નિધૌ ।

ભક્તિયુક્તમનાઃ પઠેદ્યદિ દુર્લભં પરમં પદં
પ્રાપ્ય નિર્વૃતિમેત્ય શાશ્વત એવ તત્ર વસેદસૌ॥ ૯॥

ઇતિ પાર્વતીકૃતં શ્રીપરમેશ્વરાષ્ટકં સમ્પૂર્ણમ્ ।

